
© 2026  Al-Farabi Kazakh National University 

ISSN 1563-0242   еISSN 2617-7978                       Хабаршы. Журналистика сериясы. №3 (81) 2026                   https://bulletin-journalism.kaznu.kz

21

ҒТАМР 19.41.09						      https://doi.org/10.26577/HJ81320262 

А. Алимжанова* , Б. Сұлтан
SDU University, Қаскелең, Қазақстан 
*e-mail: aikerim.alimzhan@gmail.com

ЖАСАНДЫ ИНТЕЛЛЕКТ НЕГІЗІНДЕ ЖАСАЛҒАН  
МЕДИА КОНТЕНТТЕГІ «АЛАШ» ЗИЯЛЫЛАРЫНЫҢ  

РЕПРЕЗЕНТАЦИЯСЫ 

Бұл мақалада әлеуметтік желілердегі жасанды интеллект көмегімен жасалған тарихи 
тұлғалардың медиадағы репрезентациясы зерттелді. Зерттеудің мақсаты – TikTok, YouTube 
және Instagram платформаларында жарияланған Алаш қозғалысы қайраткерлерінің ЖИ арқылы 
жасалған бейнелерінің тарихи дәлдігін, визуалдық сәйкестігін, дыбыстық репрезентациясын 
және медиалық фреймін талдау.

Гипотеза: ЖИ негізіндегі синтетикалық медиа тарихи білімді тиімді түрде танымал ете алады, 
бірақ фактілерді бұрмалау және тарихи контексті тым жеңілдету қаупін тудырады.

Әдістеме: Талдауға әлеуметтік желілерден іріктелген 10 видео енгізілді. Назар олардың 
танымалдығына емес, тарихи тұлғалардың қаншалықты дәл ұсынылғанына аударылды. Мәтіннің 
дерекке сәйкестігі, визуалдық бейне, дауыс ерекшеліктері және нарративтік шешімдер сапалық 
контент–анализ арқылы бағаланды.

Нәтижелердің жаңалығы: Тарихи тұлғалар ЖИ көмегімен жасалған контент арқылы кең 
аудиторияға тез жетіп отыр. Бірақ мұндай видеоларда дерек дәлдігі сақталмайтын, контекст 
қысқаратын жағдайлар жиі кездеседі. Бұл синтетикалық медианың тарихи білімді таратудағы 
мүмкіндігімен қатар, шектеулерін де көрсетеді.

Зерттеу 10 видеоға сүйене отырып, тарихи контентті таратуда ЖИ бір жағынан аудиторияны 
кеңейтетінін, екінші жағынан мағынаны өзгертіп жіберетін тұстар бар екенін көрсетеді. Кей 
материалда авторы мен дереккөз нақты берілсе, кейбірінде тарихи контекст қысқарып немесе 
визуалға бейімделіп кетеді, соның салдарынан атрибуция мен интерпретация бір жүйеде 
тұрақсыз жүріп, ЖИ тарихи білімді жеткізудегі нақты шекарасы әлі толық анық емес күйінде 
қалады.

Түйін сөздер: генеративті жасанды интеллект, медиаконтент, Алаш зиялылары, цифрлық 
медиа, медиарепрезентация.

Representation of the Alash Intellectuals  
AI-Generated Media Content

This article examines media representations of historical figures created using artificial intelligence 
on social media. The study aims to analyze the historical accuracy, visual coherence, audio presenta-
tion, and media structure of AI-generated videos about Alash movement figures published on TikTok, 
YouTube, and Instagram.

Hypothesis: AI-powered synthetic media can effectively popularize historical knowledge, but carry 
the risk of distorting facts and oversimplifying historical context.

Methodology: The analysis included 10 videos selected from social media. The focus was not on their 
popularity, but on the accuracy of their representation of historical figures. The accuracy of text, visual 
imagery, voice characteristics, and narrative decisions were assessed using qualitative content analysis.

Novelty of the Results: Historical figures quickly reach a wide audience thanks to AI-generated 
content. However, such videos often lack factual accuracy and omit context. This demonstrates both the 
potential and limitations of synthetic media in disseminating historical knowledge.

Based on an analysis of 10 videos, the study shows that artificial intelligence in disseminating his-
torical content, while on the one hand expanding the audience, also has implications that alter meaning: 
in some materials, the author and source are clearly identified, while in others, historical context is mini-
mized or adapted to the visual presentation, resulting in unstable attribution and interpretation within 
a single system, and the precise boundaries of AI’s application in disseminating historical knowledge 
remain unclear. 

Репрезентация деятелей «Алаш» в медиаконтенте, созданном 
 с использованием искусственного интеллекта

В данной статье рассматривается медийное представление исторических деятелей, создан-
ное с помощью искусственного интеллекта в социальных сетях. Цель исследования – проанали-
зировать историческую точность, визуальную согласованность, звуковое представление и ме-
дийную структуру видеороликов, созданных ИИ, о деятелях движения Алаш, опубликованных в 
TikTok, YouTube и Instagram.

Гипотеза: синтетические медиа на основе ИИ могут эффективно популяризировать истори-
ческие знания, но одновременно несут риск искажения фактов и чрезмерного упрощения исто-
рического контекста.

Методология: анализ включал 10 видеороликов, отобранных из социальных сетей. Основное 
внимание уделено не их популярности, а точности представления исторических деятелей. Точ-
ность текста, визуального образа, голосовых характеристик и нарративных решений оценивалась 
с помощью качественного контент-анализа.

Новизна результатов: контент об исторических деятелях, созданный с помощью ИИ, по-
зволяет быстро охватывать широкую аудиторию. Однако такие видеоролики нередко содержат 
фактические неточности и сокращают исторический контекст. Это демонстрирует как потенци-
ал, так и ограничения синтетических медиа в распространении исторических знаний.

Проведенный анализ 10 видеороликов показал, что использование искусственного интел-
лекта при распространении исторического контента имеет как преимущества, так и органичения. 
С одной стороны, ИИ способствует расширению аудитории и повышению доступности исто-
рических материалов. С другой стороны, в ряде видеороликов, несмотря на указание автора и 
исторического источника, исторический контекст существенно сокращается или адаптируется 
к требованиям визуального формата, что может приводить к изменению смысловых акцентов 
и затруднять объективную интерпретацию исторических событий. В связи с этим, границы до-
пустимого применения ИИ при распространении исторических знаний требуют дальнейшего на-
учного осмысления.

Ключевые слова: генеративный искусственный интеллект, медиаконтент, деятели «Алаш», 
цифровые медиа, медиарепрезентация.

Кіріспе

Жасанды интеллект тарихи материалды 
цифрлық ортаға тасымалдауды жеңілдетті. Бірақ 
бұл үдеріс бір бағытпен жүріп жатыр дей алмай-
мыз. Instagram, TikTok және YouTube-та тарихи 
тұлғалар енді архивте тұрған статикалық дерек 
емес, сөйлейтін аватар, синтезделген дауыс не-
месе анимацияланған образ ретінде қайта жа-
салуда. Контент жасаушылар 30-60 секундтық 
видеолар арқылы үлкен тарихи контекст беруге 
талпынып жүр. Десек те, уақыт азайған сайын 
мәтін де қысқарады, ал қысқарған жерде мән-
мағына жоғалады. Тарихи мазмұнның көлемі 
сақталғандай көрінгенімен, ішкі құрылымы өз-
геріп кетеді. Кей видеоларда дереккөз мүлде 
көрсетілмейді немесе өте жалпылама беріледі, 
сондықтан «не айтылды» деген сұрақ пен «қай-
дан алынды» деген сұрақтар туындайды. 

Зерттеуші Г. Чен терең оқыту модельдері 
мәдени мұраны виртуалды кеңістікте қайта құ-
растыруға мүмкіндік беретінін көрсетеді (Chen 

et al., 2025). М. Чжан бұл технологиялар тек тал-
дауды жеңілдетіп қоймай, материалды түсіндіру 
тәсілін де өзгертіп жіберетінін айтады (Zhang 
et al., 2025). А.  Антониу цифрлық нарративтер 
тарихи тәжірибені интерактивті формаға айнал-
дыратынын сипаттайды, бірақ мұнда оқиға же-
лісі кейде үзіліп, логикалық байланыс әлсірейді 
(Antoniou, 2025). П. Маццанти және әріптестері 
музейлік ортада ЖИ экспозицияны «жанданды-
ратынын» көрсетеді (Mazzanti et al., 2025). Ал 
Ф.Мартушелло AR мен геймификация мәдени 
мұраны ойынға жақын форматқа ығыстыраты-
нын атап өтеді. Сырттай қарағанда тек техно-
логиялық жаңарту сияқты, бірақ ішкі деңгейде 
ол материалды жеткізу логикасын қайта құрады 
(Martusciello et al., 2025).

Зерттеулер қазіргі ЖИ технологиялары де-
ректі сақтап қана қоймай, оны қайта құрастыра-
тынын дәлелдейді. Архивтік мәтін цифрлық ке-
йіпкерге айналған сәтте оны қабылдау тәсілі де 
ауысады. Кейде бір факт өзгермей қалуы мүм-
кін, бірақ оны ұсыну формасы өзгерсе, мағына 

да сол фактімен бірге өзгеріп кетеді. Визуалды 
контенттерде деректің мазмұны оның бастапқы 
мағынасының толық сақталуына кепіл бола ал-
майтынын байқауға болады.

Алаш зиялылары ХХ ғасыр басында қазақ 
қоғамының саяси және ағартушылық бағытына 
тікелей әсер еткен. Ол кезеңдегі құжаттар мен 
оқулықтарда олардың рөлі нақты белгіленген, 
әсіресе Орталық мемлекеттік архив материал-
дарында бұл анық көрінеді. Бүгінде сол тари-
хи тұлғаларды медиа кеңістікке сөйлетіп алып 
шығу үдерісі дамып келеді. Олар әлеуметтік 
желідегі қысқа видеоларда және ЖИ арқылы 
жасалған анимациялық форматта пайда болып 
отыр. Кей видеода олар «сөйлеп тұрғандай» әсер 
береді, бірақ мәтіннің қай дерекке сүйенгені әр-
дайым ашық емес.

Ғылыми деректер дипфейк, синтетикалық 
медиа және цифрлық мұра мәселелерін ұзақ уа-
қыт талдап келеді. Бірақ Қазақстан контекстінде 
Алаш қайраткерлерін жасанды интеллект арқы-
лы «сөйлету» жеке құбылыс ретінде жүйелі қа-
растырылмаған. Бұл жерде жай технология емес, 
тарихи мәтіннің қысқаруы мен қайта құрасты-
рылу қатар жүреді. Кей жағдайда дерек сақта-
лады, кей жағдайда тек әсер қалдыратын визуал 
қалады. Әсіресе, TikTok пен YouTube желісінде 
жарияланған Алаш қайраткерлерін ЖИ арқылы 
сөйлететін видеолар көп. Солардың ішінен бір-
неше видео контентке сараптама жасауды жөн 
көрдік. Контент талдау кезінде тарихи мәтіннің 
дәлдігі, визуалдық бейненің сәйкестігі, дауыс 
пен интонацияның табиғилығы және берілген 
ақпараттың тарихи контекстпен байланысы 
сияқты бірнеше талаптармен видеоларды іріктеп 
алдық. Сол арқылы видео контенттің мазмұнына 
талдау жасай алдық. 

Әдебиеттерге шолу

Жасанды интеллекті құбылысын тек жаңа 
технология деп қарастыруға болмайды. Қазір-
гі медиакеңістікте әлеуметтік инфрақұрылым 
сияқты қызмет атқарады. Ақпарат тарату, шешім 
қабылдау, тіпті мәдени мағынаны қалыптасты-
ру процесіне араласады. Ғалымдар ЖИ қарапа-
йым техникалық прогресс емес, жауапкершілік 
жүктейтін әлеуметтік жүйе ретінде сипаттайды. 
ЖИ жүйелері адам құқығына шектеу қоймауы 
керек. Алгоритм қалай шешім қабылдайды – 
соның бәрі ашық болуы қажет. Сонымен қатар 
есеп беру механизмі де нақты жұмыс істеуі тиіс 
(Floridi, 2019). 

Отандық ғалымдар: «Бүгінгі күні жасанды 
интелектің ғылыми бағыты ХХ ғасырдың екінші 
жартысында пайда болды, жасанды интелектің 
бағыты басқару талдау, салыстыру, ақпаратты 
өңдеу, болжамды жасау, жорамалдың дұрысты-
ғын дәлелдеу яғни, интеллектуалды қызметіне 
жататын операциялар болып келеді», –  деген 
пікірді айтады (Кабылғазина, 2025).

Бекжігі Сердәлі ЖИ-ді адамның танымдық 
әрекеттерін имитациялайтын технологиялық ке-
шен ретінде түсіндіреді, оның ішінде өзін-өзі үй-
рену және алдын ала жазылмаған алгоритмдер 
арқылы шешім іздеу бар (Сердәлі, 2025). Мұнда 
негізгі түйін – жүйенің бейімделуге икемділігі 
жоғары. Статикалық жүйе емес, ол үнемі өзге-
ріске ұшырап отырады. Бірақ дәл осы қасиет 
кейде бақылау мен түсіндіруді қиындатады. 

Цифрлық мәдениет теориясы негізінде ЖИ 
арқылы жасалған визуалды форматтағы видео-
лар жаңа интерпретациялар тудыратынын айта-
ды (Manovich, 2020). 

Д.  Маккуэйл медиакоммуникацияны желі-
лік модельге ауысу құралы ретінде сипаттайды, 
онда ақпарат орталықтан бір бағытта тарамай-
ды, керісінше көп нүктеден көп нүктеге қозғала-
ды (McQuail, 2010). Осындай ортада әлеуметтік 
желілер тарихи нарративтердің негізгі таралу 
алаңына айналып отыр. TikTok немесе YouTube 
платформаларындағы бір видеолар сан мыңдаған 
қаралым жинайды. ЖИ арқылы жасалған тарихи 
репрезентациялар медиакеңістікте тек техноло-
гиялық құбылыс емес, мәдени және коммуника-
циялық деректердің жиынтығын құрап отыр.

Г. Чен нейрондық желілер арқылы жасалған 
визуалды деректердің тарихи дәлдігін сақтау 
мәселесі алдыңғы орынға шығарады. (Chen et 
al., 2025). Бірақ бұл үрдіс әрдайым құрылымдау 
емес, кейде толықтыру, визуалдау арқылы жүзе-
ге асады. 

Ф.Мартушелло генеративті ЖИ мен кеңей-
тілген шындықты біріктіру тарихи мұраны ин-
терактивті форматта ұсынуға жол ашатынын 
сипаттайды (Martusciello et al., 2025). Мұнда кө-
рермен тек бақылаушы емес, сценарийге қаты-
сушыға айналады. 

«Цифрлық тұлға» ұғымы қазір тек теория-
лық метафора емес, нақты ғылыми айналымға 
енген ұғым (Morris & Brubaker, 2025; Lei et al., 
2025). Бір тарихи кейіпкер әр платформада әр-
түрлі формада көрінуі қалыпты жағдайға айнал-
ды. TikTok желісіндегі нұсқасы мен YouTube-
тегі визуализация бір-біріне ұқсамауы мүмкін. 
Брубейкер және әріптестері мұндай бейнелерді 



24

Жасанды интеллект негізінде жасалған медиа контенттегі «Алаш» зиялыларының репрезентациясы

цифрлық мұраның жалғасы ретінде қарастыруға 
болатынын айтады (Brubaker et al., 2024), бірақ 
жалғастық пен жаңа құрастыру арасындағы ше-
кара тұрақты емес, кейде бір кейіпкер бірнеше 
интерпретацияға бөлініп кетеді. Бұл тұрақсыз-
дық цифрлық тарихтың негізгі мәселелерінің бі-
ріне айналып отыр. Десек те, тарихи тұлғаларды 
жаңа технологиялармен медиа кеңістікте ұсыну-
дың этикалық, жауапкершілік мәселелері де бар. 

Л.  Флориди ЖИ жүйелерінде сенімділік, 
ашықтық және есеп берушілік принциптері 
сақталуы керек екенін айтады (Floridi 2019). 
ЮНЕСКО да мәдени мұра мен тарихи білімді 
цифрлық ортада тарату кезінде тарихи дәлдік 
пен қоғамдық жауапкершілік талаптарын кү-
шейтеді (UNESCO, 2021; 2023). Ал Г.  Спитале 
мен Ф. Джермани цифрлық «бет-бейне» техно-
логиялары тарихи тұлғаны бұрмалап жіберу не-
месе оны жаңа контексте қайта құрастыру қау-
пін күшейтетінін көрсетеді (Spitale et al., 2025). 
Әсіресе қазіргі әлеуметтік желілер арқылы тара-
латын медиаконтетте анық сезіледі.

Л.  Монович цифрлық мәдени деректерді 
талдау, өңдеу қазіргі медиамәдениетті зерт-
теудің жаңа әдістерін қалыптастыратынын ай-
тады (Manovich, 2020). О.  Мастромихалакис 
тарихи деректер цифрлық ортаға өткенде оны 
дұрыс интерпретациялау және ықтимал бұрма-
лауларды анықтау мәселесі алдыңғы қатарға 
шығатынын атап өтеді. Іс жүзінде қазіргі тари-
хи медиаконтент те тәуекел ету әрекеттері бар 
(Mastromichalakis et al., 2025).

Генеративті ЖИ арқылы жасалған цифрлық 
негізгі бейненің шынайылық шекарасының бұ-
зылуына әкеледі. Зерттеушілер Г. Спитале мен 
Ф.  Джермани технология тарихи тұлғаны қай-
та визуалды көрсетумен қатар, оның бейнесін 
бұрмалау немесе жаңа мағына жүктеу қаупін де 
тудыратынын айтады (Spitale, G., & Germani, F. 
2025). Цифрлық ортада кейіпкер «сөйлей» бас-
таған сәтте, оның қай бөлігі тарихи дерек, қай 
бөлігі модель интерпретациясы екенін ажырату 
әрдайым мүмкін емес. Әсіресе қысқа, эмоцияға 
негізделген видеоларда олардың ара-жігін ажы-
ратып отыру мүмкін емес.

Ғылыми зерттеулер ЖИ қолданылған видео-
ларда алгоритмдік, бейтараптық, дереккөздің 
сенімділігі және тарихи контекстің сақталуы 
маңызды екенін көрсетеді. ЖИ технологиясын 
қолдану мәдени мұраны цифрлық форматта 
ұсынудың кең тараған құралы. Десек те, оның 
нәтижесі әрдайым дерек пен интерпретация ара-
сындағы тепе-теңдікке тәуелді.

Зерттеудің тұжырымдамалық моделі

Осы зерттеуде ЖИ көмегімен жасалған та-
рихи репрезентация үш қабатты медиалық құ-
рылым ретінде қарастырылады. Олар: деректік 
қабат, синтетикалық қабат және платформалық-
фреймдік қабат. Деректік қабат мәтіннің түпнұс-
қа дерекпен сәйкестігін, атрибуция мен тарихи 
мәнмәтіннің сақталуын қамтиды; синтетикалық 
қабат архивтік визуалдың, жасанды дауыстың 
және интонацияның шынайылық әсерін қалып-
тастыруын сипаттайды; платформалық-фрейм-
дік қабат тарихи материалдың қысқа видео ло-
гикасына бейімделу барысында ағартушылық, 
ұлттық-патриоттық, өмірбаяндық, мотивация-
лық немесе әдеби фреймге қайта құрылуын көр-
сетеді. Аталған модель цифрлық мәдени дерек-
тердің қайта өңделу логикасын (Manovich, 2020), 
ЖИ жүйелеріндегі сенімділік пен есеп берушілік 
қағидаларын (Floridi, 2019) және тарихи тұлға-
ның цифрлық ортада қайта құрастырылуын си-
паттайтын AI afterlife зерттеулерін бір аналити-
калық өрісте тоғыстырады (Brubaker et al., 2024; 
Morris & Brubaker, 2025).

Осы модель аясында екі жұмыс ұғымы ажы-
ратылды: деректік шынайылық және перцептив-
тік сенімділік. Деректік шынайылық түпнұсқа 
мәтінге, тарихи фактіге және нақты дереккөзге 
сәйкестік арқылы бағаланады. Перцептивтік 
сенімділік көрерменде тарихи тұлға өзі сөйлеп 
тұрғандай әсер туғызатын визуал, синтетикалық 
дауыс, монтаж және бірінші жақтағы баяндау 
белгілерінен қалыптасады. Осы екі деңгейдің 
сәйкес келмеуі синтетикалық тарихи медианың 
негізгі тәуекелін айқындайды. Яғни визуал мен 
дауыс сенімді көрінгенімен, атрибуция әлсіз 
немесе мәнмәтін қысқарған жағдайда әсерлік 
шынайылық деректік дәлдіктен басым түсуі ық-
тимал. Зерттеуде мұндай өзгеріс контекстік ре-
дукция және фреймдік қайта кодтау ұғымдары 
арқылы талданды.

Зерттеу материалдары мен әдістері

Зерттеу жұмысы әлеуметтік желілерде жа-
рияланған жасанды интеллект көмегімен жасал-
ған тарихи тұлғалардың цифрлық репрезента-
циясын талдауға бағытталған. Зерттеудің негізгі 
нысаны ретінде Алаш қозғалысы қайраткерле-
рінің бейнесін синтетикалық дауыс, анимация 
немесе жасанды интеллект негізіндегі визуалды 
технологиялар арқылы «сөйлетіп» көрсететін 
қысқа видеолар алынды.

Жинақталған видео материалдар мультимо-
дальді контент-талдау әдісімен талданды. Себе-
бі, ЖИ видеоларындағы мағыналық құрылым 
тек мәтінмен шектелмей, визуалды бейне мен 
синтетикалық дыбыстың, яғни аудио-визуалды 
қатардың интеграциясы арқылы жүзеге асады. 

TikTok пен YouTube Shorts форматы ұзақ 
түсіндіру емес, бірден әсер ететін визуалдар-
ға басымдық береді. 30-40 секундтық видеолар 
тарихи деректіліктен гөрі, визуалды қабылдау-
ға көбірек мән береді. Нәтижесінде эмоциялық 
әсер күшейіп, тарихи тұлғаларға көзқарас өзге-
реді. Сонымен қатар, жастардың санасында ұлт 
зиялылары жасанды интеллект бейнесінде қала-
ры сөзсіз. 

Ашық қолжетімді дереккөздердерден ЖИ 
арқылы сөйлейтін, анимацияланған видео фор-
маттағы бірнеше материалдарға шолу жүргізіл-
ді. Тарихи деректілік, сілтемелердің болуына қа-
рай 10 видео іріктеліп алынды. Видеолар TikTok, 
YouTube және Instagram әлеуметтік желілерінде 
жарияланған. Ұзақтығы 20 секундтан 1,5 минут-
қа дейінгі қысқа форматты видеолар. Бұл диапа-
зон платформалардың алгоритмдік логикасымен 
тікелей байланысты: қысқа видео көбірек тара-
лады, ұзақ мазмұн төменірек көрінеді.

Әр видео бірнеше өлшем арқылы қаралды. 
Бірінші өлшем – тарихи дерекпен сәйкес келуі, 
кей материал түпнұсқаға жақын, кейбірі тек идея 
деңгейінде қалған. Екінші – тарихи тұлға бей-
несінің архив фотоларымен сәйкестігі. Үшінші 
– дауыс пен интонацияның қойылуы, синтетика-
лық дауыстың табиғилығы мен сөйлеу ырғағы. 
Төртінші – мазмұндық жағынан ағартушылық, 
патриоттық, мотивациялық фрейм тұрғысынан 
қарастырылды. Бесінші – этикалық тәуекелдер 
тұрғысынан, мәтіннің өзгеруі, авторлық атри-
буцияның бұзылуы, деректің бұрмалануы. Осы 
индикаторларды ескере отырып, деректерді жо-
ғары, орта, әлсіз деңгейлері мен сапалық көрсет-
кіштері жіктелді (1-кесте). 

Кодтау бірлігі ретінде жеке видео алынды. 
Кодтау хаттамасы бес айнымалыдан құрылды: 
тарихи-мәтіндік дәлдік (TA: жоғары/орта/тө-
мен), визуалдық сәйкестік (VA: жоғары/орта/
төмен), аудиолық репрезентация (AU: табиғи/
фонетикалық-тілдік ауытқу/интонациялық сәй-
кессіздік), доминантты мазмұндық фрейм (FR: 
ағартушылық/ұлттық-патриоттық /өмірбаян-
дық /мотивациялық /әдеби) және басым ауытқу 
түрі (ER: фонетикалық-тілдік, интонациялық, 
визуалдық, түпнұсқа мәтінді бұрмалау, мәтінді 
қысқарту). Әр материал осы белгілер бойынша 

кодталып, доминантты фрейм мен басым ауытқу 
санаттарының жиілігі есептелді. 1-кесте әр ви-
деоны жеке аналитикалық профиль ретінде көр-
сетсе, 2 және 3-кестелердегі пайыздық үлестер 
осы кодтау нәтижесінен шығарылды. Мұндай 
кодтау мәтін, визуал және дыбысты бір өлшемге 
біріктірмей, әр қабаттың деректік және медиа-
лық әсерін бөлек бағалауға мүмкіндік берді.

Тарихи дәлдік салыстырмалы талдау арқылы 
тексерілді. Міржақып Дулатұлының «Оян, қа-
зақ» және «Шешенің балаларын сүюі» мәтінде-
рі түпнұсқамен салыстырылды, Мағжан Жұма-
баевтың кей идеялары «Педагогика» еңбегімен 
салыстырылып қаралды. Бір видеода мәтін то-
лық сәйкес келді, екіншісінде тек негізгі ой сақ-
талған, үшіншісінде қазіргі мотивациялық тілге 
ауысқан. Айырмашылық бірден көрінеді, бірақ 
ол әрдайым әдейі бұрмалау емес, кейде формат-
тың қысқалығы да өз әсерін тигізген болуы мүм-
кін. Кей видео да дерек өзгермейді, бірақ форма 
өзгереді. 

Дыбысталу мен визуалды монтаж кейіпкерді 
жаңа қырынан танытады. Әлеуметтік желідегі 
ЖИ видеолардың тарихи мазмұны, деректердің 
дәлдігі, визуалдың шынайылығы, дауыс пен ин-
тонацияның берілу ерекшеліктері зерттеу ма-
ңызды.

Нәтижелер мен талқылаулар

Зерттелген кей видеоларда мәтін түпнұсқа-
ға жақын қалпында берілген. М.  Дулатұлының 
«Шешенің балаларын сүюі» сияқты өлеңдерде 
сөз өзгермейді, құрылым бұзылмайды. Қарапа-
йым факт: 1 минуттық роликте толық өлең мә-
тіні оқылады. Дауыс синтезі бірқалыпты, үзіліс-
тер табиғи. Визуалды контент ретінде архивтік 
фотолармен сәйкестік бар. ЖИ жаңа мазмұн ой-
лап таппайды, бар мәтінді тек басқа формаға кө-
шіреді. Цифрлық мұра (digital heritage) бойынша 
мұндай модельдер мұраны «қайта жазу» емес, 
«қайта ұсыну» ретінде сипатталады (Manovich, 
2020).

А. Байтұрсынұлы немесе Ә. Бөкейхан тура-
лы қысқа роликтерде тарихи мәтін сақталғаны-
мен, оны беру тәсілі өзгерген. Бірінші жақтағы 
сөйлеу қосылған, «мен осылай ойлаймын» ти-
піндегі құрылыммен жасалған. Эмоциялық әсе-
рі күшейтілген, TikTok логикасына ыңғайланған 
тәсіл десе болады. Синтетикалық дауыс қазақ 
тіліндегі кей морфологиялық формаларды дұ-
рыс айтпайды. Сан есімдер мен жалғаулардың 
айтылуында қате қолданыстар бар. ЖИ қазақ ті-

ліндегі тілдік модельдерінің ілң де толық жетіл-
мегенін көрсетеді. Шын мәнінде тарихи мазмұн 
бар, бірақ оның дыбыстық репрезентациясында 
айтарлықтай кемшін тұстары бар.

Талдау барысында тарихи мәтіндердің бас-
тапқы мәнмәтіннен ажырау анықталды. ЖИ ге-
нерациялаған контентте ағартушылық мазмұн 
мен платформаның коммерциялық және марке-
тингтік интерфейсі арасында гибридті баяндау 
үлгісі қалыптасқан. М. Жұмабаевтың «Мен жас-
тарға сенемін» өлеңін қазіргі жастар ұйымда-
рын, кейде мемлекеттік немесе институционал-
дық бастамаларды сипаттайтын мәтінмен қатар 
берілуі жиі кездеседі. Мағына жоғалмайды, бі-
рақ оның бағыты басқа арнаға ауысқан.

Өлеңнің әдеби өзегі толық бұзылмайды, бі-
рақ қызметі өзгерген. Бір кезде поэтикалық мә-
тін болған сөз енді символдық белгі ретінде қыз-
мет жасайды. Ғылымда бұл құбылысты цифрлық 
кейінгі өмір (digital afterlife) және генеративті 
бейнелер (generative ghosts) ұғымдарымен сипат-
тайды. Яғни тарихи тұлғалардың цифрлық де-

ректерін ЖИ арқылы жасалған бейнесі арқылы 
өмір сүруін білдіреді. Аудитория түпнұсқа мәтін 
мен өңделген нұсқаны ажырата бермеуі мүмкін 
(Morris & Brubaker, 2025).

Тағы бір модель – бірнеше тарихи тұлға-
ны бір баяндауға біріктіру. А. Байтұрсынұлы, 
Ә.  Бөкейхан, М.  Дулатұлы бір видеода бірінен 
кейін бірі сөйлейтін сценарийге енгізіледі. Бар-
лығы бір идеяны күшейту үшін құрастырылған. 
Монтаж сапасы жоғары, синтетикалық дауыс се-
німді, кәсіби өнім дайындалған. Бірақ дереккөз 
көрсетілмеген, тарихи ойлар қысқа идеология-
лық тезиске айналып кеткенін байқауға болады. 
Күрделі интеллектуалдық мазмұн 1 минуттық 
форматқа бейімделіп, ықшамдалады.

ЖИ-видеолар бір уақытта тарихи реконст-
рукция мен қазіргі медиа баяндауды қатар құрас-
тырады. Кейде визуал тарихи дәлдікке жақын, 
бірақ монтаж оны эмоциялық форматқа бұрады, 
кейде керісінше болады. 1-кестеде мәтін, визуал 
және синтетикалық дауыс жеке өлшемдер ретін-
де берілген. 

1-кесте
Әлеуметтік желілерде жарияланған ЖИ видеолардың басты сипаттамалары

№ Тарихи тұлға Платформа Ұзақтығы Мәтіннің та-
рихи дәлдігі

Визуал са-
пасы Дыбыстық сипат Мазмұндық 

бағыт

1 Ахмет 
Байтұрсынұлы TikTok 0:51

Жоғары 
деңгейде 
сақталған

Жоғары 
сәйкестік

Табиғи, 
бұрмаланусыз

Ағартушылық 
мазмұн

2 Әлихан Бөкейхан YouTube 1:32 Дәлдігі 
жоғары

Архивпен 
үйлеседі

Интонациялық 
ауытқу бар

Биографиялық 
сипат

3 Мағжан Жұмабаев Instagram 0:40 Түпнұсқаға 
жақын

Визуал 
сәйкес

Табиғи дыбы-
сталу

Ағартушылық 
бағыт

4 Ахмет 
Байтұрсынұлы

YouTube 
Shorts 0:20 Орташа 

деңгей
Жоғары 

сапа Табиғи оқу Биографиялық 
формат

5 Әлихан Бөкейхан YouTube 
Shorts 0:30 Орташа дәлдік Жоғары 

сәйкестік
Қалыпты инто-

нация
Мотивациялық 

контекст

6 Мағжан Жұмабаев TikTok 0:35 Орташа 
бұрмалану

Төмен 
сәйкестік

Табиғи, бірақ 
әлсіз

Патриоттық 
реңк

7 Міржақып Дулатұлы TikTok 1:08 Жоғары дәлдік Жоғары 
сәйкестік Табиғи оқу Әдеби мазмұн

8 Міржақып Дулатұлы TikTok 0:49 Жоғары Жоғары Интонация 
әлсіреген Әдеби бағыт

9 Міржақып Дулатұлы TikTok 0:30 Төмен дәлдік Орташа 
деңгей Табиғи Мотивациялық 

контент

10 Бірнеше Алаш 
қайраткерлері TikTok 0:40 Орташа Жоғары Табиғи дыбыс Патриоттық 

фрейм

Ескертпе: авторлар құрастырған

Фреймдік талдау нәтижесінде әлеуметтік 
желілердегі ЖИ контенттің мазмұны көбіне 
ағартушылық және патриоттық бағытта құры-
латынын байқатты. Мұндай видеоларда тарихи 
тұлғалардың бейнесі жиі білім беру құралы не-
месе ұлттық бірегейлікті күшейтетін символдық 
ресурс ретінде пайдаланылған (2-кесте).

Фрейм – медиа зерттеулерде тек форма емес, 
мағынаны ұйымдастыру тәсілі. Дерек берілу 
формасы өзгерсе, оның қабылдануы да өзгереді. 
Қысқа видео форматта бұл әсер күшейеді. Та-
рихи тұлғалардың цифрлық бейнесінде мәтін, 
дауыс және монтаж бірігіп бір құрылым жасай-
ды. Кейде тарихи дәйексөз TikTok-та мотива-
циялық мазмұнға айналып, бастапқы контекст 
жоғалады (3-кесте). 

2-кесте
Видеоларда мазмұндық фреймдердің таралу құрылымы 
(авторлық талдау негізінде)

Мазмұндық фрейм Бейне саны Үлесі 
(%)

Ағартушылық бағыт 3 30%

Ұлттық–патриоттық мазмұн 2 20%

Өмірбаяндық формат 2 20%

Мотивациялық сипат 2 20%

Әдеби репрезентация 1 10%

Жалпы жиынтық 10 100%

Ескертпе: авторлар құрастырған

3-кесте
Жасанды интеллект негізінде жасалған тарихи репрезентациялардағы негізгі қателіктердің сипаттамасы (авторлық 
жинақ)

Қате түрі Видео саны Үлес (%) Мысал

Фонетикалық және тілдік ауытқулар 3 30% Реттік сан есімдердің дұрыс айтылмауы

Интонациялық сәйкессіздік 2 20% Кідірістердің мағыналық орындарда дұрыс 
қойылмауы

Визуалдық сәйкессіздік 1 10% Тарихи тұлға бейнесінің архивтік 
фотосуретпен толық сәйкес келмеуі

Түпнұсқа мәтіннің бұрмалануы 1 10% «Шәкірт» өлеңі мәтінінің өзгертілген 
нұсқада берілуі

Мәтіннің қысқартылуы 3 30% Тарихи мәтіннің ықшамдалып, мазмұндық 
бөлігі азаюы

Ескертпе: авторлар құрастырған

Үшінші кестеде жасанды интеллект көме-
гімен жасалған тарихи контент мазмұнындағы 
қателер бірнеше топқа бөліп қарастырылды. 
Әлеуметтік желілерде (TikTok, Instagram Reels 
форматтарындағы 2024-2025 жылдардағы жаз-
балар) жиі кездесетін мәселе – тілдік дәлсіздік 
пен мағынаның ығысуы. 

1-видео – Ахмет Байтұрсынұлы туралы ви-
део (TikTok, 2024). 

Бейненің ішіндегі мәтін бірден цитата ретін-
де берілмейді, ол көбірек «түсіндірме сөйлеу» 
деңгейінде жасалған. «Мен қарапайым ұстаз-
бын» деген тіркес дәл сол күйінде тарихи дерек-
көздерде кездеспейді, бірақ Байтұрсынұлының 

1913–1918 жылдары «Қазақ» газетін шығарған 
кезеңіндегі ағартушылық позициясына жақын 
идеяны қайталайды. Яғни нақты сөз емес, мағы-
наға жақындатылған қайта құрастыру бар. 

TikTok форматында орташа видео ұзақтығы 
20-40 секунд болғандықтан, мәтін де қысқарып, 
күрделі тарихи контекст жоғалады. А.  Байтұр-
сынұлының ағартушылық қызметі нақты оқу ре-
формаларына, әліпби түзету жұмыстарына және 
1926 жылғы Баку түркітану құрылтайына дейін-
гі ғылыми дискуссияларға тіреледі. Видеода осы 
контекст жоқ, тек «ұстаз» бейнесі қалады. Іс жү-
зінде бұл толық бұрмалау емес, бірақ тарылтыл-
ған бейнені қалыптастырған.

Видеода қолданылған суреттер архивтік фо-
тосуреттерге ұқсас стильде берілген, бұл қабыл-
дауда сенімділік әсерін күшейтеді. Дегенмен 
цифрлық реконструкция нақты дерекпен тексе-
рілмесе, визуалдық ұқсастықтың өзі жалған тү-
сінік қалыптастыруы мүмкін. Дыбыстық қатарда 
синтетикалық дауыс бірқалыпты, паузалар жа-
санды түрде теңестірілген, сондықтан сөйлеу та-
биғи естіледі, бірақ эмоциялық вариация аз. 2024 
жылы жасалған осындай генеративті видеоларда 
дәл осы параметр – интонацияның «тым тегістігі» 
– жиі кездесетін белгі ретінде тіркелген. Аудито-
рия көп жағдайда тарихи дәлдікке емес, дыбыс-
тың табиғилығына қарап сенім қалыптастырады. 
Сол себепті бұл бейне ақпараттық жағынан шек-
теулі болса да, әсер ету деңгейі жоғары.

2-видео – Әлихан Бөкейхан өмірбаяны 
(YouTube, 2024). 

Видеода баяндау «бірінші жақта», яғни та-
рихи тұлғаның өзі сөйлеп тұрғандай әсер береді. 
Бұл тәсіл соңғы жылдары білім беру каналдар-
да көбейіп кетті, себебі 30-60 секундтық қысқа 
түсіндірме формат аудиторияны баурап алады. 
Мәтіннің ішіндегі негізгі фактілер – туған жері, 
оқу жолы, қоғамдық қызметі барлығы тарихи 
деректермен сәйкес келеді. Дауыстық қабатта 
қателер көбірек байқалады. Реттік сан есімдер 
толық айтылмайды, кей морфологиялық форма-
лар ауысып кеткен – мысалы «алдым» орнына 
«аладым» сияқты қате айтылымдар тіркелген. 
Бұл жай техникалық ұсақтық емес, қазақ тілі-
нің агглютинативті құрылымына байланысты 
күрделі жалғауларды тұрақты сақтай алмағаны 
байқалады. Нәтижесінде сөйлеу табиғи естіледі, 
бірақ грамматикалық «із» үзіліп тұрады. 

Визуалдық қатар архивтік фотосуреттерге 
жақын стильде құрастырылған, сондықтан та-
рихи сенімділік сезімі жоғары. Бірақ дыбыс пен 
сурет бір деңгейде жұмыс емес. Визуал шынайы 
көрінеді, ал дауыс жасанды болғандықтан оқиға 
тізбектерінен қалып қояды. Медиазерттеулерде 
мұндай жағдай «тарихи тосын жағдай» (uncanny 
historical effect) ретінде сипатталады. Демек көз 
сенеді, құлақ күмәнданады. Аудиторияның бір 
бөлігі мұны байқамайды да, тек жалпы әсерге 
сүйенеді. Сондықтан бейне мазмұны ақпараттық 
жағынан дұрыс бағытта тұрғанымен, цифрлық 
репрезентация деңгейінде толық тұрақтылықты 
дей алмаймыз. 

3-видео – Мағжан Жұмабаев қазір болса... 
(Instagram, 2026).

Инстаграм әлеуметтік желісінде рилс фор-
матында Мағжан Жұмабаевтың «Педагогика» 

еңбегінен алынған үзінді беріледі. 1920 жылда-
ры жазылған мәтін. Сол жерде төрт бағыт қатар 
аталады: дене тәрбиесі, ақыл тәрбиесі, эстетика-
лық тәрбие, мінез тәрбиесі. Қарапайым көрін-
генімен, бұл Мағжан жүйесінің өзегі. Видеода 
осы төрттік сақталған, мәтін түпнұсқаға жақын. 
Бірақ жалғасы бірден басқа арнаға ауысады 
– әлеуметтік желі интерфейсінде платформа 
атауы мен шақыру элементтері пайда болады. 
Бір кадрда педагогикалық мәтін оқылып жатыр, 
келесі кадрда сол мәтіннің үстінен «Shyraq.ai» 
стиліндегі интерфейс пен жарнамалық бағыт қо-
сылады. Видеоматериалдарды талдау барысын-
да сәйкессіздіктер анықталды. 15-20 секундтық 
видеода тарихи мазмұнды коммерциялық эле-
мент ығыстырып жібергендей әсер қалдырады. 

Мағжанның тәрбие туралы жүйесі оқу–тәр-
бие процесіне бағытталған болса, видеода ол 
қысқа мотивациялық блок ретінде берілген. 
Білім беру логикасына маркетингтік жарнама 
ілеседі. Осы екі бағыттың қатар жүруі гибридті 
баяндау туғызады. Тарихи мәтін сақталады, бі-
рақ оның айналасындағы мағына басқа мақсат-
қа бейімделеді. Визуалдық жағынан қарағанда, 
вертикальді формат, қысқа титрлар, жылдам 
ауысатын кадрлар стандартты Instagram интер-
фейсіне бейімделген. 

4-видео – Ахмет Байтұрсынұлы туралы қыс-
қа биографиялық видео (YouTube Shorts, 2024). 

Ахмет Байтұрсынұлы туралы мәлімет бірне-
ше негізгі дерекке сүйенген. Оның 1872 жылы 
туғаны, Алаш қозғалысына қатысуы және қазақ 
тіл білімін жүйелеудегі рөлін фактологиялық 
тұрғыдан айқындайды. Бірақ баяндау тәсілі то-
лық архивтік мәтінге сүйенбейді. Керісінше 
қысқартылған реконструкцияға жақындатып 
береді. Тарихи деректер бір сөйлемдік блоктар-
ға жинақталып, бірінші жаққа ұқсас баяндау 
стилінде беріледі. 20 секундтық уақыт шектеуі 
контексті қысқартуға мәжбүр еткен, сондықтан 
Алаш қозғалысының ішкі саяси динамикасы мен 
тіл реформасына қатысты кең ғылыми негіздер 
мүлде көрінбейді. Нәтижесінде ақпарат толық 
дерек емес, іріктелген ықшам нұсқа деңгейінде 
қалады. 

5-видео – Әлихан Бөкейханның нақыл сөздері 
(YouTube Shorts, 2024). 

Видео Ә.  Бөкейханға телінетін қысқа афо-
ризмдер ретінде құрастырылған, бірақ олардың 
нақты қай еңбектен алынғаны көрсетілмейді. 
Мазмұн ұлттық жауапкершілік, қоғамдық сана, 
азаматтық мінез сияқты тақырыптарға сүйенеді. 
Ә. Бөкейханның 1910–1920 жылдардағы публи-



29

А. Алимжанова, Б. Сұлтан

цистикалық еңбектеріндегі идеялық бағытпен 
жалпы деңгейде сәйкес келеді, алайда мәтін түп-
нұсқа цитата емес, идеяны қысқартылған форма-
да қайта құрастыруға жақын. 20-30 секундтық 
Shorts форматы контексті кең ашуға мүмкіндік 
бермейді, сондықтан күрделі тарихи ой бір-екі 
сөйлемге сыйғызылып, тек әсер қалдыратын дең-
гейде беріледі. Дерек пен интерпретация арасын-
дағы шекара көмескіленіп, контент афоризм мен 
реконструкцияның аралық формасында қалады.

6-видео – Мағжан Жұмабаев «Мен жастар-
ға сенемін» (TikTok, 2024). 

Видео 2024 жылы Мағжан Жұмабаевтың 
«Мен жастарға сенемін» өлеңіне негізделген мо-
тивациялық контент ретінде жарияланған. Өлең 
мәтіні тарихи нұсқасымен сәйкес келеді және 
ХХ ғасыр басындағы қазақ поэзиясындағы жас-
тарға бағытталған ағартушылық идеялардың бі-
рін көрсетеді. Видео қазіргі жастар ұйымдарын 
таныстыруға немесе насихаттауға жақын мәтін-
мен жалғасады. Әдеби мәтіннің бастапқы кон-
тексі сақталғанымен, оның функциясы өзгеріп, 
поэтикалық мазмұн институционалдық және 
мотивациялық коммуникацияға ығыстырылған. 
Соңғы жылдары тарихи өлеңдер қысқа әлеумет-
тік үндеулерге бейімделіп берілу тәсілдері көп 
кездеседі 

7-видео – Міржақып Дулатұлы «Шешенің 
балаларын сүюі» (TikTok, 2024). 

М. Дулатұлының «Шешенің балаларын 
сүюі» өлеңін толық мәтін күйінде аудио-визуал 
форматта ұсынған. Өлеңнің құрылымы мен сөз-
дік қабаты өзгертілмеген, редакциялық қысқар-
ту жоқ, тарихи-әдеби тұрғыдан мәтін түпнұсқаға 
сәйкес келеді. М. Дулатұлы поэзиясындағы ана-
лық махаббат пен моральдік тәрбие тақырыбы 
сақталған, бірақ оны жеткізу тәсілі TikTok-тағы 
қысқа аудио форматына бейімделген. Дикция 
мен интонация мағыналық паузалармен бөлін-
ген, ырғақ баяу, арасында жылдам оқылады. 
Поэзияның ішкі динамикасын аудиторияға се-
німді жеткізуге ұмтылған. Визуалдық қатар ар-
хивтік фотосуреттермен берілген, деректік сәй-
кестік сақталған. Мәтін енді классикалық оқу 
тәжірибесі емес, цифрлық медиа өнім ретінде 
қабылданады.

8-видео – Міржақып Дулатұлы – «Оян, қа-
зақ» өлеңі (TikTok, 2024). 

Видеода «Оян, қазақ» шығармасынан алын-
ған мәтін беріледі, мазмұны түпнұсқа дерекпен 
сәйкес келеді. 1909 жылы жарық көрген нұс-
қадағы негізгі идеялық құрылымнан ауытқы-
майды, бірақ орындау кезінде өлеңнің интона-

циялық қабаты толық ашылмай қалған. Сөздер 
дұрыс оқылғанымен, мағыналық екпіндер мен 
паузалар бірқалыпты беріліп, өлеңнің ішкі ыр-
ғақтық динамикасы тегістеліп кеткен. Нәтиже-
сінде мәтін өзгермесе де, оны қабылдау деңгейі 
әлсірейді, себебі поэзиядағы негізгі әсер беруші 
элементтердің бірі – интонация. Техникалық 
тұрғыда толық жеткізілмеген, синтетикалық 
дауыс жүйелеріне тән шектеу бар. Фонетикалық 
дәлдік сақталғанымен, эмоционалдық тұрғыдан 
аудиторияны өзіне сендіре алмайды.

9-видео – Міржақып Дулатұлы «Шәкірт» 
атты видео (TikTok, 2024). 

Видео «Шәкірт» өлеңіне арналған, бірақ 
экрандағы мәтін Міржақып Дулатұлының түп-
нұсқа өлеңімен толық сәйкес келмейді. 1910-
1915 жылдар аралығында қалыптасқан «шәкірт, 
ғылым, кедейлік» желісі орнына жалпы моти-
вациялық сипаттағы бейтарап мәтін берілген, 
сондықтан авторлық атрибуция сақталғанымен, 
мазмұндық сәйкестік бұзылған. Нақты өлеңде 
шәкірттің әлеуметтік жағдайы мен білім жо-
лындағы күрделі шынайылық бар, ал видеода 
орнына әмбебап мотивациялық үндеу қалған. Іс 
жүзінде мұндай ығысу көрерменнің тарихи мә-
тінді нақты тануына кедергі келтіреді, ал мәтін 
кең тараған сайын әдеби мұра туралы қате тү-
сінік қалыптасу қаупі күшейеді. Мотивациялық 
бейімдеу мен мәтіндік бұрмалау арасындағы 
шекара әрдайым анық ажыратылмайды.

10-видео – Алаш қайраткерлері туралы ви-
део (TikTok, 2024). 

Видеода бірнеше Алаш қайраткері кезекпен 
сөйлейді. Кадр сапасы жақсы, тарихи тұлғалар-
дың бейнелері архивтік фотосуреттермен сәйкес 
келеді. Кей жерлерде әртүрлі жылдардағы ви-
зуал материалдар аралас қолданылады. Дауыс 
жазбасы анық, интонациясы бірқалыпты беріл-
ген. 

Мәтіндік қабатта негізгі нақты тарихи де-
реккөздері көрсетілмеген. Сондықтан берілген 
сөйлемдерді Алаш қайраткерлерінің түпнұсқа 
қанатты сөздері деп қабылдау қиын. Осындай 
құбылыс медиазерттеулерде идеялық редукция 
деп сипатталады. Яғни күрделі тарихи дискурс 
қысқа ұран немесе тезис түрінде беріледі.

Видео мазмұны Алаш қозғалысының негізгі 
идеясын көрсетеді:

- ұлттық автономия;
- мемлекеттік тіл;
- білім;
- ұлттық тәуелсіздік;
- қоғамдық жаңғыру.

Жасанды интеллект негізінде жасалған медиа контенттегі «Алаш» зиялыларының репрезентациясы

Контенттің мақсаты – Алаш зиялыларының 
негізгі идеяларын қысқа медиа формат арқылы 
таныстыру. Эмпирикалық материалға қараған-
да, ЖИ технологиялар тарихи тұлғаларды жаңа 
форматта аудиторияға жеткізуді жеңілдеткен. 
Алгоритмдер эмоционалды, қысқаша және көр-
некі мазмұн жасаған, тарихи фон азайған. 

Қорытынды 

Жасанды интеллект тарихи тұлғаларды жай 
ғана «қайта көрсетіп» отырған жоқ, оларды жаңа 
медиа тіліне енгізіп отыр. Қысқа, визуалды фор-
маттар аудиторияның эмоциясына бейімдел-
ген контенттерді ұсынуда. Сондықтан тарихи 
дәлдік, дереккөздің ашықтығы және мәтіннің 
түпнұсқалылығы мәселесін зерттеп, зерделеп, 
талдап отыру қазіргі медианың жүгіне айналу-
ға тиіс. Олай болмаған жағдайда, тарихи тұлға 
туралы тексерілмеген цифрлық ақпараттардың 
жылдам тарап кету тәуекелдері бар. Видео фор-
маттарда күрделі идеялар тезис деңгейіне дейін 
жинақталады. ЖИ тарихи мұраларды цифрлан-
дыру процесін жеделдету факторы ретінде пай-
даланылады.

Зерттеудің 10 видеодан құралған корпусын 
талдау ЖИ арқылы жасалған тарихи репре-
зентацияда визуалдық сенімділік пен деректік 
дәлдік бірдей деңгейде қалыптаспайтынын көр-
сетті. 1-кестедегі авторлық жіктеу бойынша 10 
материалдың бесеуінде мәтіннің тарихи дәлдігі 
жоғары немесе түпнұсқаға жақын (50%), төр-
теуінде орта деңгейде не ішінара өзгерген (40%), 
біреуінде төмен (10%). Визуалдық сәйкестік 
сегіз материалда жоғары деңгейде бағаланған 
(80%), бір материалда орта, бір материалда тө-
мен. Осы арақатынас архивке ұқсас бейненің де-
ректік дәлдікпен автоматты түрде теңеспейтінін 
дәлелдейді. Тарихи тұлғаның визуалдық ұқсас-
тығы мен табиғи естілетін синтетикалық дауыс 
перцептивтік сенімділікті күшейтеді; мәтіннің 
дереккөзі ашылмаса немесе мәнмәтін қысқарса, 
деректік шынайылық әлсірейді. Сондықтан ЖИ-
репрезентацияны бағалауда «шынайы көріну» 
мен «дерекке сай болу» екі дербес аналитикалық 
өлшем ретінде қарастырылуы қажет.

Фреймдік кодтау тарихи мазмұнның плат-
формалық ортада қандай қызметке көшетінін де 
айқындады. Ағартушылық фрейм 30%, ұлттық-
патриоттық, өмірбаяндық және мотивациялық 
фреймдердің әрқайсысы 20%, әдеби репрезента-
ция 10% құрады. Ағартушылық пен ұлттық-пат-
риоттық үлгілердің жиынтық үлесі 50% болуы 

Алаш қайраткерлерінің әлеуметтік желіде білім 
беру және ұлттық символдық ресурс ретінде жиі 
қайта орналастырылатынын көрсетеді. Өмір-
баяндық және мотивациялық форматтардың 
үлесі тарихи материалдың қысқа видео логика-
сына бейімделгенде ақпараттық немесе үндеулік 
функцияға ауысатынын аңғартады. Осы тұрғы-
дан фреймдік қайта кодтау тарихи мәтінді сөзбе-
сөз өзгертуден бұрын оның қоғамдық қызметі 
мен қабылдау контексін түрлендіретін механизм 
ретінде көрінеді.

3-кестедегі қателер құрылымы синтетика-
лық тарихи контенттің әлсіз тұстары визуалдық 
қабатпен шектелмейтінін көрсетті. Фонетика-
лық және тілдік ауытқулар 30%, интонациялық 
сәйкессіздік 20%, мәтіннің қысқартылуы 30%, 
түпнұсқа мәтіннің бұрмалануы 10%, визуалдық 
сәйкессіздік 10% болды. Дыбыс пен тілге қатыс-
ты ауытқулар жиынтықтың 50%-ын, мәтіндік 
қысқарту мен бұрмалау 40%-ын құрайды. Де-
мек, негізгі тәуекелдердің басым бөлігі фотошы-
найылықтан гөрі синтетикалық сөйлеу сапасы 
мен контекстік ықшамдауға байланысты. Қазақ 
тіліндегі жалғау, сан есім, екпін және мағыналық 
пауза қателері тарихи тұлғаның сөзін «сенімді» 
естірткенімен, тілдік түпнұсқалықты әлсіретеді.

Қорыта айтқанда, генеративті ЖИ тарихи бі-
лімді көрнекі әрі қолжетімді форматқа көшіреді, 
сонымен қатар мағынаны қысқарту, авторлық 
атрибуцияны көмескілеу және тарихи мәтінді 
қазіргі мотивациялық немесе институционал-
дық дискурсқа бейімдеу тәуекелін күшейтеді. 
Мақалада фактологиялық қателер тарихи дәл-
дікке әсер етпейді. Мәтіндік редукция кезінде 
деректің негізгі өзегі сақталғанымен, оның тари-
хи жағдайы, авторлық мақсаты немесе жанрлық 
қызметін өзгертеді. Зерттеудің тұжырымдама-
лық үлесі осы айырмашылықты айқындаудан 
көрінеді. Синтетикалық тарихи медиада бұрма-
лау мәтіннің қате берілуімен шектелмейді, де-
рек дұрыс сақталған жағдайда да монтаж, фрейм 
және платформалық контекст оның қоғамдық 
мағынасын қайта құра алады. 

